MINUTI


KAMRA TAD‑DEPUTATI

L‑ERBATAX‑IL PARLAMENT

KUMITAT PERMANENTI GĦALL‑ISTANDARDS FIL‑ĦAJJA PUBBLIKA


LAQGĦA NRU 6

Il‑Ħamis, 3 ta’ Awwissu 2023

Il‑Kumitat Permanenti għall‑Istandards fil‑Ħajja Pubblika ltaqa’ fil‑Kamra tal‑Kumitati  fil‑binja tal‑Parlament, il‑Belt Valletta, fil‑11.35 a.m.

L‑Ispeaker, l‑Onor. Anġlu Farrugia, ippreseda.


PREŻENTI

Il‑Ministru għall‑Ġustizzja, l‑Onor. Jonathan Attard, is‑Segretarju Parlamentari għad‑Djalogu Soċjali, l‑Onor. Andy Ellul, l‑Onor. Ryan Callus u l‑Onor. Mark Anthony Sammut.


MINUTI

Il‑Minuti tal‑laqgħa nru 5 tat‑28 ta’ Ġunju 2023 kienu approvati.


PERMESS LILL‑MEDIA

Membri tal‑media ngħataw permess jidħlu fil‑kamra tal‑Kumitat sabiex jieħdu filmati u ritratti għal ftit minuti.


RAPPORT DWAR INVESTIGAZZJONI MILL‑KUMMISSARJU GĦALL‑ISTANDARDS FIL‑ĦAJJA PUBBLIKA (KAŻ K/027)

L‑Ispeaker għamel referenza għar‑rapport tal‑Kummissarju għall‑Istandards fil‑Ħajja Pubblika dwar il-każ K/027 li huwa kien irċieva mill‑istess Kummissarju u li kien għadda mill‑ewwel lill‑membri tal‑Kumitat.

Huwa rrefera wkoll għal korrispondenza dwar dan il‑każ li kien irċieva mill‑Onor. Michael Farrugia permezz ta’ email fejn fost affarijiet oħra l-Onor. Membru lmenta li l-konklużjonijiet tal-inkjesta tal-Kummissarju kienu ġew irrapportati fil-media minkejja li l-Kumitat kien għadu ma ddeċidiex dwar il-pubblikazzjoni o meno tar-rapport tal-Kummissarju.  L-Ispeaker informa lill-Kumitat ukoll li fl-ittra tiegħu l-Onor. Farrugia kien qed jgħid li filwaqt li huwa m’għandu ebda oġġezzjoni li r-rapport jiġi ppubblikat, kien qed jitlob li jekk il-Kumitat jiddeċiedi li jippubblika tali rapport, għandu jippubblika wkoll din il-korrispondenza li huwa bagħat lill-Ispeaker

L-Ispeaker innota li b’mod kollettiv il-Kumitat kien qiegħed jaqbel li ma kellu jiġi ppubblikat xejn mir-rapport qabel dan isir pubbliku. 

Wara diskussjoni l-Kumitat qabel li kemm ir‑rapport tal‑Kummissarju għall‑Istandards fil‑Ħajja Pubblika u l‑korrispondenza mibgħuta mill‑Onor. Farrugia għandhom isiru pubbliċi.

Dok. 7	Rapport dwar investigazzjoni mill‑Kummissarju għall‑Istandards fil‑Ħajja Pubblika bir‑referenza K/027 dwar Għemil ta’ stqarrijiet mhux veritieri mill‑Onor. Michael Farrugia MP dwar laqgħa li kellu mas‑Sur Yorgen Fenech li saret fil‑5 ta’ Marzu 2014, datat 31 ta’ Lulju 2023

Dok. 8	Korrispondenza mill‑Onor. Michael Farrugia lill‑Ispeaker dwar ir‑Rapport dwar Investigazzjoni mill‑Kummissarju għall‑Istandards fil‑Ħajja Pubblika bir‑referenza K/027, datata 2 ta’ Awwissu 2023 (Dok. 7)

Bħala parti mill-konsiderazzjoni tiegħu dwar jekk jadottax il-konklużjonijiet u r-rakkomandazzjonijiet tar-rapport, il-Kumitat qabel li għal‑laqgħa li jmiss għandu jiġi msejjaħ il‑Kummissarju għall‑Istandards fil‑Ħajja Pubblika sabiex ikun jista’ jwieġeb għall‑mistoqsijiet li jistgħu jsirulu mill‑Membri tal‑Kumitat.


GUIDELINES ON GOVERNMENT ADVERTISING AND PROMOTIONAL MATERIAL MAĦRUĠA MILL‑UFFIĊĊJU TAL‑KUMMISSARJU GĦALL‑ISTANDARDS FIL‑ĦAJJA PUBBLIKA

L‑Ispeaker informa lill‑Kumitat illi wara l-għoti tal-vot deċiżiv tiegħu fl-aħħar laqgħa tal-Kumitat dwar ir‑rapport tal‑Kummissarju għall‑Istandards fil‑Ħajja Pubblika dwar il‑Każ K/041 u l-motivazzjoni mogħtija għal tali vot, huwa kien irċieva ittra mill‑Kummissarju fejn fiha kien qiegħed jiġi rakkomandat li l-paragrafi 1.10 sa 3.11 tad-dokument  “Guidelines on Government Advertising and Promotional Material” anness mal-istess ittra jingħataw xejra ta’ regoli u jiġu inklużi fit-Tieni Skeda ta-Att dwar Standards fil-Ħajja Pubblika.

Huwa informa lill-Membri li kien ikkomunika mal‑Kummissarju illi kien ser iressaq l‑ittra tiegħu għad‑diskussjoni fil‑Kumitat fl‑ewwel opportunità u għaldaqstant għadda kopja ta’ din l‑ittra lill‑Membri tal‑Kumitat.

[bookmark: _Hlk143081498]Dok. 9	Ittra mill‑Kummissarju għall‑Istandards fil‑Ħajja Pubblika dwar Guidelines on Government Advertising and Promotional Material maħruġa mill‑Uffiċċju tal‑Kummissarju għall‑Istandards fil‑Ħajja Pubblika, datata 18 ta’ Lulju 2023 

L‑Onor. Mark Anthony Sammut qal li l‑Oppożizzjoni taqbel li l‑Kumitat jimxi kemm jista’ jkun malajr fuq il‑parir tal‑Kummissarju kif indikat fl-ittra tiegħu (Dok. 9) sabiex ikun hemm rakkomandazzjoni lill-Kamra biex tgħaddi riżoluzzjoni fir-rigward u dan sabiex tiġi evitata sitwazzjoni li minħabba fiha ma jkunux jistgħu jiġu enforzati l-kodiċi ta’ etika. 

L‑Onor. Jonathan Attard irrimarka illi għalkemm il‑proposta tal‑Kummissarju għandha tiġi diskussa fil‑Kumitat, eventwalment ir‑regoli jridu jgħaddu minn proċess leġiżlattiv fil‑Parlament. Saħaq li dan irid isir b’mod ħolistiku fejn ikun hemm rikonoxximent tax-xogħol li sar fil-passat kemm biex twaqqaf l-Uffiċċju tal-Kummissarju għall-Istandards kif ukoll tal-progress li sar f’dak li huma standards u dan kif rikonoxxut mill-istess Uffiċċju tal-Kummissarju. L-Onor. Attard żied li d-diskussjoni dwar bdil fil-kodiċi m’għandhomx ikunu restrittivi u dan in vista tal-obbligu li għandhom il-Ministri bl-istess kodiċi li jinformaw lill-pubbliku b’mod effettiv bix-xogħol li jkunu qed iwettqu. L‑Onor. Andy Ellul assoċja ruħu ma’ dak li qal l-Onor. Attard u ppropona li l‑ittra tkun diskussa f’laqgħa oħra tal‑Kumitat. 

L-Onor. Mark Anthony Sammut ikkjarifika li huwa bl-ebda mod ma kien qed jgħid li x-xogħol li sar fil-passat kien irrelevanti, iżda li għandhom jittieħdu dawk il-miżuri biex ma jkunx hemm pass lura mill-avvanzi li saru.  L‑Onor. Ryan Callus żied li l-interess tal-Membri għandu jkun li dan il-kumitat, li kulħadd qabel li għandu jitwaqqaf, ma jirrendix ruħu ineffettiv. Huwa żied illi din il‑materja għandha titqajjem meta l‑Kummissarju jidher quddiem il‑Kumitat fil-laqgħa li jmiss.

L-Ispeaker ħa nota tal-punti mqajma u esprima l-qbil tiegħu li din il-materja tiġi diskussa f’laqgħa mal-Kummissarju.


AFFARIJIET OĦRA

L‑Ispeaker fakkar lill‑Membri illi l‑Kumitat kien għad kellu jiddiskuti l‑ittra tal‑Kummissarju għall‑Istandards fil‑Ħajja Pubblika datata 15 ta’ Ġunju 2023 dwar il‑pubblikazzjoni ta’ rapporti tal‑istess Kummissarju meta l‑Uffiċċju tiegħu jiddeċiedi li m’għandux jinvestiga lment. L‑Ispeaker fakkar illi skont deċiżjoni meħuda mill‑Kumitat fit‑13-il Leġiżlatura (Laqgħa 3 tat‑3 ta’ April 2019) tali rapporti ma għandhomx jiġu ppublikati mill‑Kummissarju.
 


F’12.22 p.m. il‑Kumitat ġie aġġornat għal data li kellha tiġi komunikata aktar ’il quddiem.

